
RO-RÀDH

Tha batail eachdraidheil mar phàirt 
chudromach dhen dòigh sa bheil sinn gar 
n’ aithneachadh fhèin. Tha iad air an 
cumail beò an-diugh tro 
chuimhneachain, cheòl, bhàrdachd agus 
litreachas.

Chan eil eòlas cho mòr air àraichean, na 
raointean far an do thachair na batail sin, 
ach tha cudromachd mhòr aca airson na 
dh’innseas iad dhuinn mu chùrsa a’ 
bhatail agus an talamh air an deach a 
shabaid, airson na tha air fhàgail dheth na 
làraich agus an innleachdas a dh’fhaodas 
a bhith annta, agus mar an làrach far an 
do shabaid agus an do bhàsaich 
luchd-còmhraig agus far a bheil iad 
dualach a bhith air an tiodhlagadh.

Tha àraichean eachdraidheil a’ dèanamh 
tabhartas sònraichte ri ar mothachadh a 
thaobh àite agus eachdraidh, an dà chuid 
gu h-ionadail agus gu nàiseanta. ’S e 
goireas sònraichte a th’ annta airson 
foghlam, gar cuideachadh tuigse 
fhaighinn air ciamar a dh’fhuasgail 
tachartasan sònraichte san eachdraidh 
againn agus a’ tairgsinn ceangal 
susbainteach ri cuid dheth na prìomh 
charactaran ann an eachdraidh na 
h-Alba. Tha comasachd mòr aig 
àraichean airson turasachd, a thuilleadh 
air cur-seachad coitcheann. Tha iad a’ 
toirt cothrom do luchd-tadhail eòlas a 
chur air làrach tachartas eachdraidheil 
dramataigeach dhaibh pèin agus dealbh 
a dhèanamh dhen àm a chaidh seachad.

Airson mòran ’s e comharran th’ annta 
airson meòrachadh agus 
cuimhneachadh.

Tha an Cunntas de dh’Àraichean 
Eachdraidheil air a chur ri chèile le Alba 
Aosmhor às leth Ministearan na h-Alba. 
Tha an Cunntas a’ brosnachadh aithne 
mu dheidhinn àraichean mar phàirt 
luachmhor dhen àrainneachd 
eachdraidheil dha bheil sinn a’ feuchainn 
ri cùram a ghabhail an-diugh agus an 
sìneadh seachad do ghinealaichean ri 
teachd. Tha e a’ comharrachadh 
làraichean a tha cudromach gu nàiseanta, 
na h-àraichean as cudromaiche agus as 

Cuimhneachan dha na Cùmhnantaich, Drochaid 
Bhothwell

AN CUNNTAS DE DH’ÀRAICHEAN 
EACHDRAIDHEIL 
Tha àraichean nam pàirt shonraichte 
dhen àrainneachd eachdraidheil againn. 
Coltach ri eileamaidean eile dhen 
àrainneachd eachdraidheil, ’s e stòras 
bhreòite agus neo-mhaireannach a th’ 
annta, so-leònte mu choinneamh 
roghainn de bhuadhan an latha a 
dh’fhaodas cron a dhèanamh orra agus 
lùghdachadh a thoirt air an luach agus 
air an comas. Tha e deatamach gu bheil 
na làraich as cudromaiche air an dìon 
an-dràsta gus dèanamh cinnteach gum 
mair iad, agus gum faodar tlachd a 

ghabhail annta, san àm ri teachd.

’S e a th’ anns a’ Chunntas de 
dh’Àraichean Eachdraidheil ach liosta de 
dh’àraichean a tha cudromach gu 
nàiseanta ann an Alba a tha a’ 
coinneachadh ris na prionnsapalan 
taghaidh a th’ air an cur a-mach gu 
h-ìseal.

Tha an Cunntas a’ tairgsinn fiosrachadh 
mu na làraich a tha air an gabhail 
a-steach gus mothachadh a thogail mun 
chudromachd aca agus cuideachadh 
ann a bhith gan dìon agus gan stiùireadh 
san àm ri teachd. ’S e storas mòr a th’ 
ann airson a bhith a’ leudachadh an 
tuigse agus an tlachd a gheibhear bho 
àraichean, airson brosnachadh foghlam 
agus tuilleadh sgrùdaidh, agus airson a 
bhith a’ leasachadh an comasachd mar 
àiteachan tarraingeach airson 
luchd-tadhail.

Achadh a Chùmhnantaiche, Drochaid Bhothwell: tha 
rannsachaidhean àirseachail air a dhearbhadh gun 
robh sabaid an seo air feadh a’ bhatail

aithnichte a th’ againn, agus a’ tairgsinn 
fiosrachadh mun deidhinn gus an tèid an 
luach comais a bhuileachadh agus gus 
taic a chumail ris an stiùireadh 
seasmhachd atharrachaidh nam broinn.

Le bhith a’ toirt aithne don bhuaidh 
shònraichte agus luachmhor seo dhen 

àrainneachd eachdraidheil againn, 
cuidichidh an Cunntas gus mothachadh 
coitcheann a leudachadh a thaobh nan 
àraichean eachdraidheil air feadh Alba 
agus soilleireachadh a thoirt air an 
tabhartas a dh’fhaodas iad a dhèanamh 
ri bhith a’ tuigsinn ar n’ eachdraidh agus 
cruth na tìre.

PRIONNSAPALAN AIRSON 
TAGHADH ÀRAICHEAN 
Tha àrach air a mhìneachadh anns a’ 
Chunntas mar raon fearainn far an 
deach batal a shabaid no far an do 
thachair gnìomhan susbainteach 
co-cheangailte ri batal. ’S e a th’ ann am 
batal ach còmhrag le feachdan airm gu 
lèir no gu ìre mhòr aig an robh an t-amas 
cumhachd mharbhteach a chleachdadh 
an aghaidh feachd eile.

Tha cudromachd nàiseanta aig àrach ma 
tha e a’ dèanamh tabhartas ris an tuigse 
dhen arceòlaidheachd agus eachdraidh 
na dùthcha gu lèir, no ma tha an comas 
aige sin a dhèanamh, no ma tha àite 
sònraichte aige anns a’ chogais 
nàiseanta.

Airson àrach fhaighinn air a’ Chunntas, 
feumar a bhith dhen bheachd gu bheil 
cudromachd nàiseanta aige an dà chuid 
airson an ceanghal a tha aige ri prìomh 

thachartasan eachdraidheil no daoine; 
no airson an fhianais a tha air fhagail 
agus/no an comas àirseachail a th’ ann; 
no airson an co-theacsa cruth-tìre aige. 
A thuilleadh air a sin, feumaidh e a bhith 
comasach an làrach a mhìneachadh air 
mapa nuadh le tomhas reusanta de 
chuimseachd.

Chan eil àraichean nach gabh 
sònrachadh gu cuimseach leis an eòlas a 
th’ againn an-dràsta idir air an liostadh 
san Cunntas fiù ’s ged a dh’fhaodadh iad 
coinneachadh ri slatan-tomhais eile.

Tha na slatan-tomhais iomlan airson 
taghadh àraichean airson liostadh sa 
Chunntas air an cur a-mach anns an 
Scottish Historic Environment Policy 
(SHEP) 2009, Earr-ràdh 5.

Àrach Ghleann Seile

A’ RANNSACHADH LÀRAICHEAN

Dh’iarr Alba Aosmhor rannsachadh air 
na làraichean a th’ anns a’ Chunntas. Bha 
seo a’ toirt a-steach rannsachadh 
deasg-stèidhichte air stòrasan 
eachdraidheil agus cuairtean achaidh 
gus meud an àraich a chomharrachadh. 
Tha gach mìneachadh Cunntais a’ 
gabhail a-steach liosta dhe na prìomh 
stòrasan a chaidh a chleachdadh airson 
am fiosrachadh a thrusadh.

Bha sgrùdadh deasg-stèidhichte a’ toirt 
a-steach ath-sgrùdadh air stòrasan 
aithriseach a tha a’ toirt iomradh air a’ 
bhatal, an dà chuid cunntasan 
co-aimsireil (no faisg air co-aimsireil) 
dhen tacahrtas agus stòrasan 
cudromach a nochd nas anmoiche.

Tha mapaichean eachdraidheil agus 
dealbhan co-aimsireil nan stòras fianais 
uabhasach cudromach airson a bhith a’ 
lorg tachartasan a’ bhatail anns a’ 
chruth-tìre. Gu math tric tha comharran 
cruth-tìre annta seo a ghabhas 
comharrachadh air an talamh. Tha 
fianais airson an talamh uabhasach 
cudromach oir mar as trice bha pàirt 
mhòr aig a’ chruth-tìre ann a bhith a’ 
co-dhùnadh càite is ciamar a chaidh am 
batal a shabaid, agus gu math tric a’ toirt 
buaidh air buil a’ bhatail. Airson 
làraichean Cunntais, chaidh tadhal air na 
làraich gus cuideachadh le bhith a’ 
fìrinneachadh an fhiosrachaidh 
eachdraidheil agus a’ lorg tachartasan 
anns a’ chruth-tìre nuadh.

Clàr Airm de Ghleann Seile

A’ TUIGSINN CRUTH-TÌRE AN 
ÀRAICH 
Mar as trice, bha a’ phrìomh ghluasad 
dhen bhatal a’ tòiseachadh nuair a 
thigeadh feachdan aghaidh ri aghaidh 
agus a’ tighinn faisg air a chèile, ach gu 
math tric bha coimheaspadh no sabaid 
dàrnach ann ro-làimh, air feadh agus às 
dèidh a’ bhatail.

Cha robh feachdan a’ fuireach ann an 
aon spot, ach a’ gluasad tarsainn an 
fhearainn: a thuilleadh air raointean 
sabaid, bhiodh slighean ionnsaigh agus 
teichidh ann, campaichean oidhche 
agus cnuic-fàire ro-innleachdail. Bha 
comharran anns a’ chruth-tìre air an 
cleachdadh airson falach agus gus 
cuideachadh le gluasad, no airson 
bacadh a chur air gluasad na feachd eile. 
Nuair a thuiteadh còmhragaich, sa 
bhitheantas bha iad air an tiodhlagadh 
air no faisg air an àraich fhèin.

Bhathar a’ beachdachadh air na pàirtean 

seo dhen chruth-tìre ann a bhith a’ 
co-dhùnadh air meud an àraich airson a’ 
Cunntais. Mar sin, tha an sgìre mìnichte 
a’ gabhail a-steach na raointean sabaid, 
gluasad mòra feachdan, prìomh 
àiteachan faire airson sealltainn air 
tachartasan no feachdan a stiùireadh 
agus campaichean oidhche. Tha e a’ 
gabhail a-steach comharran cruth-tìre 
sònraichte aig an robh pàirt 
chudromach sa bhatal, co-dhiù is e 
eileamaidean nàdarra a bh’ annta leithid 
cnuic, glinn no slighean aibhnichean; no 
eileamaidean togte, leithid 
togalaichean-talmhainn, togalaichean 
no crìochan achaidh. ’S dòcha gu bheil 
an sgìre a’ toirt a-steach àiteachan 
tiodhlaigidh, co-dhiù fa leth no 
uaghannan far a bheil mòran air an 
tiodhlagadh, no far a bheil an comas na 
rudan seo a lorg. ’S dòcha gum bidh 
cuimhneachain ri daoine cudromach fa 

Chan eil an sgrùdadh a tha air a ghabhail 
os làimh a’ gabhail a-steach an Cunntas 
iomlan, agus tha fad a bharrachd ri 
ionnsachadh tro tuilleadh rannsachaidh 
aithriseach agus tro sgrùdadh 
àirseachail agus sgrùdaidhean eile. Tha 
sinn a’ sùileachadh gum bidh am 
fiosrachadh air a’ Chunntas air a 

leasachadh, no air ath-sgrùdadh, mar a 
tha fiosrachadh ùr a’ tighinn am follais.  
Tha sinn a’ cur fàilte air fiosrachadh 
eachdraidheil no àirseachail sam bith a 
bharrachd a thèid aig buidhnean le ùidh 
no daoine fa leth a thairgsinn.

leth no ris an tachartas fhèin air an 
gabhail a-steach, ged a tha iad seo mar 
as trice gu math nas anmoiche ann an 
tìm seach am batal fhèin.

Tha sgìrean far a bheil fianais àirseachail 
aithnichte no le comas airson fianais, 
leithid obraichean-talmhainn, 
campaichean no innleachdas, air an 
gabhail a-steach cuideachd. Ged nach 
deach sgrùdadh ùr àirseachail a ghabhail 
os làimh ann a bhith a’ rannsachadh nan 
làraichean Cunntais, chaidh an fhianais a 
tha air chothrom a chleachdadh gus 
fiosrachadh a thoirt seachad mu 
dheidhinn far an do dh’èirich 
tachartasan air feadh an àraich;  

mu dheidhinn cur an gnìomh feachdan 
agus innealan a chaidh a chleachdadh; 
agus mu dheidhinn comharran a bha 
stèidhichte aig àm a’ bhatail no a 
dh’èirich mar thoradh air a’ bhlàr. Tha 
cothrom ann airson tuilleadh 
rannsachadh àirseachail gus ar 
cuideachadh tuigse fhaighinn air 
prìomh thachartasan agus fiosrachadh 
nas mionaidiche a thairgsinn air nàdar a’ 
bhatail, innealan-cogaidh agus luchd-
còmhraig.

Mar sin tha an àrach mìnichte a’ 
riochdachadh a’ phrìomh raon air taobh 
a-staigh agus air feadh far an do 
dh’fhuasgail tachartasan a’ bhatail.  

Coille Chnagaidh: an loidhne seallaidh bho shuidheachadh nan gunnairean Seumasach a’ losgadh 
tarsainn gu loidhne an Riaghaltais

An sealladh dhen Ionnsaigh Ghàidhealach ainmeil aig na Seumasaich aig Coille Chnagaidh: am bealach 
sreathach a thug seachad còmhdach

Ged a bhios cruth na tìre mar as trice air 
atharrachadh gu ìre bho àm a’ bhatail, 
gu math tric tha e a’ gleidheadh prìomh 
chomharran na talmhainn aig an àm 
agus tha e air leth cudromach ann a 
bhith a’ cuideachadh gus tachartasan a 
lorg air an talamh agus ann a bhith a’ 
cuideachadh tuigse agus mìneachadh

Tha e comasach gum faodadh cuid a 
dh’fhianais a’ buntainn ri tachartasan a’ 
bhatail, leithid loidhnichean leudaichte 
ionnsaigh, teichidh no ruagaidh, sìneadh 
seachad air a’ chrìoch mhinichte, ged a 
tha seo nas buailtiche a bhith nas 
sgaoilte ann an nàdar.

MAR A THA FIOSRACHADH AIR 
A THOIRT SEACHAD ANN AN 
CUNNTAS 
Tha Alba Aosmhor ag amas air 
aithisgean pongail agus so-ruigsinneach 
a thairgsinn a tha a’ comharrachadh 
carson a tha cudromachd nàiseanta aig 
àrach, còmhla ri mapa a tha a’ 
comharrachadh leud na crìche.

Tha gach aithisg Cunntais a’ mìneachadh 
an àraich agus na h-adhbharan a tha e 
ann. An lùib seo, tha geàrr-chunntas 
dhen bhatal agus an co-theacsa 
eachdraidheil aige, beachd sgiobalta air 
a chudromachd airson gach adhbhar 
taghaidh agus mìneachadh dhen sgìre a 

tha air a chomharrachadh leis a’ mhapa 
Cunntais. ’S iad na h-adhbharan 
taghaidh ceangal eachdraidheil; fianais a 
tha air fhàgail agus comas àirseachail ; 
ceangalaichean cultarail; agus 
co-theacsa cruth-tìre. Uaireannan tha 
barrachd fiosrachaidh air a thairgsinn 
mar thaic dhan gheàrr-chunntas, ged 
nach eil seo ri fhaotainn anns a h-uile 
cùis.

Tha an mapa Liosta a’ comharrachadh 
meud an àraich, a’ mìneachadh an sgìre 
far a bheil ùidh air stèidh an 

Clàr Liosta de Ghleann Seile, a’ sealltainn prìomh chomharran cruth na tìre

rannsachaidh a chaidh a ghabahail os 
làimh. Tha e a’ toirt a-steach nan làrach 
far a bheilear a smaoineachadh an do 
thachair prìomh thachartasan a’ bhatail, 
far a bheil comharran air fhàgail agus far 
an nochd fianais àirseachail no far am 
faodadh dùil a bhith ris, agus far am faod 
comharran cruth-tìre a bharrachd, 
leithid àiteachan-seallaidh ro-innleachd, 
a bhith nan laighe. Far a bheil e 
comasach, tha fiosrachadh a bharrachd, 
leithid far an deach feachdan a 
chleachdadh, air a thairgsinn anns na 
mapaichean taic.

Aig deireadh gach aithisg, tha liosta de 
phrìomh stuth fiosrachaidh agus 
iomraidhean gus cuideachadh le 
tuilleadh sgrùdaidh agus airson feum 
foghlamail. 

Faodar mìneachaidhean Cunntais agus 
mapaichean atharrachadh bho àm gu 
àm mar a tha fianais ùr, atharrachadh 
eòlas agus barrachd tuigse a’ tighinn am 
follais.

Tha an Cunntas ri faotainn air-loidhne 
aig www.historic-scotland.gov.uk/
battlefields. 

Leum an t-Saighdeir, Coille Chnagaidh: làrach far an do dh’fheuch saighdear ri leum èiginneach a 
dhèanamh gu saorsa



AN CUNNTAS DE DH’ÀR AICHEAN EACHDR AIDHEIL ANN AN ALBA12

A’ GLEIDHEADH ÀRAICHEAN

Bha batail a’ tachairt air taobh a-staigh 
cruthan-tìre a bha nan àrainneachdan 
beò, obrachaidh aig an àm agus a tha air 
atharrachadh riamh bhon uair sin. Tha 
feum fhathast air cruth na tìre againn a 
stiùireadh gus coinneachadh ri 
feumalachdan an latha an-diugh. ’S e an 
dùbhlan na h-àraichean a stiùireadh gu 
for-ghnìomhach agus gu h-adhartach, 
ag aithneachadh gun urrainn dhaibh 
tabhartas a dhèanamh ris a chruth-tìre 
againn, ar mothachadh a thaobh aithne 
agus maitheis, agus ris an eaconamaidh 
againn.

’S e amas a’ Chunntais dèanamh  
cinnteach gun tachair atharrachaidhean 
riatanach ann an dòigh a tha a’ gabhail 

cunntas truasail dhen a’ chruth-tìre 
araich agus na h-eileamaidean 
co-cheangailte agus a’ seachnadh 
milleadh air nach eil feum air an stòras 
neo-mhaireannach seo. Tha seo a’ 
ciallachadh feuchainn ri prìomh 
eileamaidean dhen àrach a ghleidheadh, 
a’ toirt a-steach comharran cruth-tìre 
agus comharran cudromach eile, agus a 
bhith gan dìon, stiùireadh, leudachadh 
agus gam brosnachadh mar a tha 
iomchaidh fhad ’s a chumas an 
cruth-tìre a’ gabhail ri iarrtasan ùr 
nodha.

Culodair: tha rannsachadh a chaidh a dhèanamh an seo gus taic a chumail ri stiùireadh a’ mhonaidh le 
Urras Nàiseanta na h-Alba air solas ùr a chur air cùrsa a’ bhatail iomraiteach seo

Tha an Cunntas a’ comharrachadh 
àraichean a tha cudromach gu nàiseanta 
agus a’ tairgsinn fiosrachadh gus 
cuideachadh le tuigse, dìon a’ 
leasachadh, agus stiùireadh seasmhachd 
atharrachadh a bhrosnachadh annta tro 
phlanadh, chleachdadh fearainn agus 
phròiseasan stiùiridh fearainn.

Ged nach eil bacaidhean laghail a 
bharrachd air an cur air na sgìrean a tha 
air an comharrachadh leis na 
mapaichean Cunntais, feumar 
beachdachadh air làraich Liosta mar 
phàirt dhen phròiseas planaidh. Bu chòir 
dha na h-ùghdarrasan planaidh 
làraichean Cunntais a chomharrachadh 
taobh a-staigh phlanaichean 
leasachaidh ionadail, poileasaidhean 
iomchaidh agus stiùireadh leasachaidh a 
stèidheachadh airson nan sgìrean 
mìnichte, agus cumhaichean agus 
aontaidhean iomchaidh a leasachadh 
gus dìon agus leasachadh a thoirt air 
làraich a th’ air a’ Chunntas.

Faodaidh comharran dìonta eile a bhith 
air taobh a-staigh crìochan a’ Chunntais, 
mar eisimpleir carraighean clàraichte no 
togalaichean clàraichte, agus bidh na 
riaghailtean a tha a’ stiùireadh leithid de 
shònraichean fhathast a’ buntainn. 
Faodar fiosrachadh air suidheachadh 
nan làraich dhìonta a bharrachd 
fhaighinn air PASTMAP,  
www.pastmap.org.uk

Far a bheil e iomchaidh, tha ùghdarrasan 
ionadail cuideachd air am brosnachadh 
gus beachdachadh air barrachd dìon a 
thoirt do dh’àraichean, mar eisimpleir, 
tro ainmeachadh mar sgìrean 
glèidhteachais no mar sgìrean le luach 
dualchais no cruth-tìre. 

Far a bheil ùghdarrasan planaidh a’ 
co-chomhairleachadh ri Alba Aosmhor 
mu mholaidhean leasachaidh 
susbainteach a dh’fhaodadh buaidh a 
thoirt air Cunntas àrach, a’ rèir 
riaghailtean stiùireadh leasachaidh, 
thèid suim a thoirt do bheachdan Alba 
Aosmhor ann am breithneachadh 
dearbhadh ughdarras planaidh air cùis 
sam bith.

Tha buidhnean poblach eile, leithid an 
fheadhainn le uallaichean airson 
cruth-tìre, cleachdadh fearainn, 
stiùireadh fearainn agus seirbheisean, 
cuideachd air am brosnachadh gus 
poileasaidhean agus comharran-
stiùiridh a leasachadh airson àraichean 
mar a tha iomchaidh dhan obair aca 
agus gus suim a ghabhail de bheachdan 
Alba Aosmhor.

Fhad ’s a tha e an urra ri ùghdarrasan 
tuigseach poileasaidhean iomchaidh a 
dhealbh, tha Alba Aosmhor air 
obrachadh còmhla ri ùghdarrasan 
planaidh agus prìomh bhuidhnean 
poblach eile gus prionnsapalan stiùiridh 
a stèidheachadh airson a bhith a’ 

stiùireadh nan àraichean ann an dòigh 
sheasmhach. Tha na prìomh 
phrionnsapalan air an cur a-mach ann 
an nota stiùiridh air a’ Stiùireadh 
Atharrachadh anns an Àrainneachd 
Eachdraidheil: Àraichean, ri fhaotainn 
aig www.historic-scotland.gov.uk/
managingchange.

Faodaidh cudromachd nàiseanta a bhith 
aig cuid de dh’àraichean nach deach an 
liostadh san Cunntas, ach nach urrainn 
am mìneachadh math gu leòr aig an ìre 
seo. Tha brìgh roinneil no ionadail aig 
cuid eile, a’ cur ris an tuigse mun 
arceòlas agus eachdraidh aig sgìre 

sònraichte. ’S dòcha gum biodh na 
h-ùghdarrasan iomchaidh airson 
poileasaidhean freagarrach a leasachadh 
airson leithid de làraich.

’S aineamh a chithear obair-uchd cloiche mar a th’ ann an Gleann Seile agus tha e air a dhìon 
mar charragh-cuimhne clàraichte



15STIÙIREADH FOIR-THEAGASG 

A’ FUIREACH AGUS AG OBAIR TAOBH 
A-STAIGH ÀRACH CUNNTAIS
Tha an Cunntas a’ soilleireachadh 
àraichean cudromach nàiseanta mar 
phàirt luachmhor dhen àrainneachd 
eachdraidheil gus am bidh suim air a 
ghabhail dhiubh ann a bhith a’ 
beachdachadh air atharrachadh sam 
bith a dh’fhaodadh buaidh a thoirt orra. 
Is e an t-amas gu bheil buaidh 
atharrachadh air taobh a-staigh 
àraichean a’ gabhail suim dhen bhrìgh 
eachdraidheil agus àirseachail aca, gus 
lùghdachadh a thoirt air droch 
bhuadhan, milleadh gun fheum a 
sheachnadh agus na tabhartasan 
adhartach a dh’fhaodas àraichean a 
dhèanamh ris an àrainneachd againn a 
bhuileachadh.

Feumaidh duine sam bith a tha airson 
obair a dhèanamh air fearann no 
togalach air taobh a-staigh làrach liosta 
a dhol tro na h-iarrtasan àbhaisteach, 
leithid mar gum biodh tu ag iarraidh 

cead dealbhachaidh no tabhartasan 
talamh-coille. Airson molaidhean a 
dh’fhaodadh buaidh shusbainteach a 
thoirt air an àraich, gu sònraichte an 
fheadhainn a tha air am moladh airson 
talamh a tha bàn an-dràsta, feumaidh an 
t-ùghdarras iomchaidh dèanamh 
cinnteach gu bheil an tagraiche a’ 
gabhail suim dhen bhuaidh a 
dh’fhaodadh an leasachadh a thoirt air 
an àraich agus comhairle a thoirt 
seachad air an fheum airson tuilleadh 
fiosrachaidh no obair àirseachail.

Airson cunbhalachd a bhrosnachadh air 
feadh na dùthcha, obraichidh Alba 
Aosmhor le ùghdarrasan iomchaidh gus 
prìomh phrionnsapalan a bhrosnachadh 
airson stiùireadh atharrachadh 
adhartach agus stiùireadh nan àraichean 
cudromach againn san àm ri teachd.

A’ tadhal air Culodair: tha comasan mòr aig àraichean airson luchd-turais a thàladh

A’ GABHAIL CÙRAM DE 
DH’ÀRAICHEAN
Buinidh àraichean eachdraidheil dhuinn 
uile agus faodaidh sinn uile pàirt a 
chluiche ann a bhith a’ dèanamh 
cinnteach gum mair iad airson na 
ginealaichean ri teachd. Tha iomadach 
eisimpleir inntinneach ann de 
bhuidhnean coimhearsnachd ionadail 
no urrasan dualchais ag obrachadh mar 
churaidhean àraich anns a bheil ùidh aca 
agus a’ sealltainn an t-slighe ann a bhith 
gan dìon, brosnachadh, cuimhneachadh 
agus gam mìneachadh. Tha leithid de 
dh’obair a’ cur cuideam air dìon agus 
stiùireadh nan làraichean, agus a’ toirt 
dhaibh fòcas adhartach. Tha seo a’ 
leudachadh an àrainneachd agus a’ 
brosnachadh dualchas agus ìomhaigh 
chultarail sgìre. Tha e cuideachd a’ cur ri 
ar maitheas, a’ tairgsinn chothroman 
airson cur-seachadan agus turasachd, 
agus a’ cuideachadh gus an 
eaconamaidh ionadail a bhrosnachadh.

Faodar am fiosrachadh anns a’ Chunntas 
a chleachdadh gus cuideachadh le 
iomairt sam bith gus cur ri tlachd, 
mìneachadh, foghlam no rannsachadh 
no gus cuimhneachadh air àraichean. 
Mar stòras ùr, tha comas aige fàs agus 
leasachadh mar a tha sinn ag 
ionnsachadh mu dheidhinn làraich  
fa leth.

Bhon a tha innleachdas àrach ag innse 
dhuinn mòran mu dheidhinn a’ bhatail 
agus na saighdearan a bha a’ sabaid ann, 
tha e deatamach gu bheil innleachdas 
sam bith a thèid a shàbhaladh, co-dhiù 
tro rannsachadh arceòlaidheachd, 
lorgaire-meatailt no air thuaiream, air 
an clàradh gu mionaideach agus fios a 

Greis cuimhneachaidh sàmhach aig Culodair

leigeil chu na h-ùghdarrasan iomchaidh. 
Fo lagh na h-Alba, faodaidh an Crùn tro 
shiostam Ulaidh tagradh a dhèanamh 
airson uidheaman àrsaidh gluasadach le 
brìgh àirseachail, eachdraidheil no 
cultarail, agus mar sin feumar an aithris. 
Faodar tuilleadh fiosrachaidh air na 

h-iarrtasan laghail seo fhaighinn bhon 
Aonad Ulaidh,  
www.treasuretrovescotland.gov.uk 

Tha ath-chluiche, mar seo aig Gearastan Sheòrais, foghlamachail agus a’ tarraing mòran luchd-turais



AN CUNNTAS DE DH’ÀR AICHEAN EACHDR AIDHEIL ANN AN ALBA18

Àrach Philiphaugh

PLANAICHEAN GLÈIDHTEACHAIS

Tha planaichean glèidhteachais no 
stiùireadh nam prìomh innleachdan 
airson dòigh-obrach ro-innleachdail, 
cho-òrdanaichte a leasachadh airson an 
àraich gu lèir. Tha leithid de 
phlanaichean a’ tairgsinn fòcas airson 
prìomh dhaoine le ùidh a tharraing 
còmhla agus targaidean agus gnìomhan 
roinnte a stèidheachadh, cuideachadh le 
stiùireadh atharrachaidh 
for-ghnìomhach na làraich anns an 
cho-theacsa cruth-tìre aige, agus taic a 
chumail ri mìneachadh agus 
ruigsinneachd làraich.

Tha iad cuideachd a’ tairgsinn 

co-theacsa airson sgrùdadh ùr no 
fiosrachadh a dh’fhaodar a chur ris, 
leasachadh air a’ bhunait eòlais againn 
agus tuigse fhaighinn air làrach thairis 
ùine.

Fhad ’s a dh’fhaodas buidhnean 
diofraichte ceannas a ghabhail ann a 
bith a’ deasachadh leithid de phlana, tha 
e deatamach gu bheil prìomh luchd 
dèanaimh cho-dhùnaidhean agus 
daoine eile le ùidh air an toirt a-steach 
dhan phròiseas. Faodar tuilleadh 
stiùiridh air planaichean glèidhteachais 
fhaighinn ann an Managing Change in 
the Historic Environment: Battlefields.



19STIÙIREADH FOIR-THEAGASG 

TOBRAICHEAN MAOINEACHAIDH

Tha Alba Aosmhor a’ rianachd grunn 
sgeamaichean tabhartais agus 
maoineachaidh gus taic a chumail ri 
buidhnean agus daoine fa leth ann a 
bhith a’ tairgsinn dìon, foghlam agus 
brosnachadh a thaobh na h-àrainneachd 
eachdraidheil.

Faodar tuilleadh fiosrachaidh mu 
sgeamaichean tabhartais a tha rim 
faotainn fhaighinn bho: 
Sgioba Tasgaidh agus Phròiseactan Alba 
Aosmhor
Fòn: 0131 668 8645
Post-d hs.grants@scotland.gov.uk
www.historic-scotland.gov.uk/index/
heritage/grants

Faodar fiosrachadh mu sgeamaichean 
tabhartais a tha air an ruidh tro Mhaoin 
a’ Chrannchar Nàiseanta fhaighinn aig 
www.hlf.org.uk/Pages/Home.aspx

Faodar comhairle mu mhaoineachadh 
airson an àrainneachd eachdraidheil air 
taobh a-staigh Sgeama Leasachaidh 
Dùthchail Riaghaltas na h-Alba 
fhaighinn bhon oifis ionadail aig Roinn 
Stiùiridh Sgrùdaidhean Pàighidhean 
Dùthchail Riaghaltas na h-Alba 
(SGRPID).

Sgrùdadh lorg-meatailt aig Prestonpans

CEISTEAN A THA AIR AM 
FAIGHNEACHD GU TRIC
Q 	 CARSON A THA ÀRAICHEAN 

CUDROMACH?

Tha pàirt chudromach aig batail anns an 
eachdraidh agus sa chogais nàiseanta 
againn agus tha buaidh làidir aca air 
cultar Albannach, air fhoillseachadh tro 
na h-ealain, ceòl agus litreachas, agus 
anns a’ mhothachadh againn de 
dh’aithne nàiseanta. Faodaidh rudan a 
bhith air am fàgail ann an àraichean a 
tha ceangailte ris a’ bhatal no aig a bheil 
an comas fianais chudromach 
àirseachail a thoirt am follais a 
leasaicheas ar tuigse air na thachair. Tha 
cuid de dh’àraichean cuideachd nan 
àiteachan tiodhlagaidh dhan fheadhainn 
a thuit sa bhlàr.

Q 	 A BHEIL ÀRAICHEAN 
BUNTAINNEACH AN-DIUGH?

Tha pàirt aig àraichean ann a bhith a’ 
leasachadh ar mothachadh a thaobh 
àite, sònrachas ionadail agus cultar, a 
thuilleadh air an tuigse agus an tlachd a 
gheibh sinn bhon àm a chaidh; agus a’ 
cur ris an eaconamaidh tro thurasachd. 
Tha iad a’ tairgsinn stòras beairteach 
airson foghlam agus rannsachadh, a’ 
toirt a-steach eachdraidh teaghlaich.

Tha iad abaich airson mìneachadh agus 
cur-seachad, a’ toirt cothrom 
susbainteach eòlas a chur air làrach 
tachartas eachdraidheil mòr, 

dramataigeach. Tha iad a’ tairgsinn 
àrd-ùrlar airson smaoineachadh mu 
dheidhinn na dh’fhalbh agus a’ bhuaidh 
a tha air a bhith aige air beathannan 
dhaoine.

Q 	 AN ROBH DÌON SAM BITH 
ANN RON CHUNNTAS?

’S e an Cunntas a’ chiad shònrachadh 
aithnichte airson àraichean ann an Alba. 
Chaidh grunn laghan a th’ ann mar-thà a 
chur an cèill gus dìon a chumail ri 
eileamaidean air taobh a-staigh 
àraichean far an robh sin iomchaidh.  
Tha pàirtean de chuid a dh’àraichean air 
an dìon mar charraighean clàraichte, 
mar thogalaichean clàraichte, mar 
ghàraidhean agus cruthan-tìre dealbhte, 
no mar sgìrean glèidhteachais.  
A thuilleadh air an sin, far a bheil 
àraichean nan laighe air taobh a-staigh 
sgìrean a tha air an sònrachadh airson 
ùidhean eile, leithid Pàircean Nàiseanta, 
Sgirean Seallaidh Nàiseanta agus sgìrean 
a tha air an sònrachadh airson luach 
cruth-tìre ionadail, faodar tomhas de 
dhìon a thoirt dhaibh ma tha iad air an 
aithneachadh mar phàirt dhe na feartan 
àraid aig an sgìre a th’ air a shònrachadh.

Q 	 DÈ AN T-ADHBHAR AIRSON A’ 
CHUNNTAIS?

Tha an Cunntas a’ comharrachadh 
àraichean aig a bheil cudromachd 
nàiseanta agus a’ tairgsinn fiosrachadh 
mun deidhinn mar bhunait airson an 
tuigsinn agus an dìon, agus  
brosnachadh stiùireadh seasmhach 
atharrachaidh air an taobh a-staigh tron 
siostam planaidh agus tro stiùireadh 
fearainn. Bidh an Cunntas cuideachd a’ 
tairgsinn stòras gus fiosrachadh a 
chumail a thaobh an tlachd, 
mìneachadh, foghlam agus 
rannsachadh, cho math ri bhith a’ 
cumail cuimhne air àraichean air  
feadh Alba. 

Q 	 CÒ A THA A’ CUR A’ 
CHUNNTAS RI CHÈILE?

Is e Alba Aosmhor, buidheann gnìomh 
de Riaghaltas na h-Alba, a tha a’ cur a’ 
Chunntas de dh’Àraichean Eachdraidheil 
ri chèile às leth Ministearan na h-Alba 
agus tha e ag obair gu dlùth ris na 
h-ùghdarrasan planaidh agus buidhnean 
poblach iomchaidh gus dèanamh 
cinnteach gu bheil suim air a ghabhail 
dheth na làraich air a’ Chunntas anns na 
planaichean, poileasaidhean agus 
pròiseasan co-dhùnaidh aca.

Q 	 DÈ A THA AIR A LIOSTADH 
ANNS A’ CHUNNTAS?

Tha slatan-tomhais sònraichte air an cur 

a-mach ann Scottish Historic 
Environment Policy (SHEP). Airson a 
bhith air a liostadh san Cunntas 
feumaidh cudromachd nàiseanta a 
bhith aig làrach, a bhith dhen bheachd 
gu bheil, no gum biodh an comas aige, 
tabhartas a dhèanamh ris an tuigse 
dhen àirseachail agus eachdraidh na 
dùthcha gu lèir no gu bheil àite 
sònraichte aig an làrach anns a’ chogais 
nàiseanta.

Ach, cha tèid laraichean a tha 
cudromach gu nàiseanta ach nach gabh 
an lorg gu cuimseach an cunntais anns 
a’ Chunntas.

Q 	 CIA MHEUD ÀRAICHEAN A 
THA AIR A’ CHUNNTAS?

Thèid làraich a tha a’ coinneachadh ris na 
slatan-tomhais foillsichte an cur ris a’ 
Chunntas aon uair ’s gu bheil an 
rannsachadh riatanach air a ghabhail os 
làimh. Ged a tha àireamh mhòr de bhatail 
air a bhith ann an eachdraidh na h-Alba, 
chan eil a chuid as motha dhiubh seo a 
coinneachadh ri slatan-tomhais a’ 
Chunntais. Ann an cuid de chùisean, cha 
deach làraich a choinnicheadh ris na 
slatan-tomhais an cunntais a chionn’s 
nach urrainn an lorg gu cuimseach leis an 
fhiosrachadh a th’ ann an-dràsta. 

Tha Alba Aosmhor a’ cumail na Liosta fo 
sgrùdadh agus a cur làraich ùra rithe, no 

ag atharrachadh mìneachaidhean a th’ 
ann mar-thà, ma thig tuilleadh 
fiosrachaidh am follais. Bheir sinn air falbh 
cuideachd dad sam bith nach eil a’ tighinn 
a rèir nan slatan-tomhais airson 
cudromachd nàiseanta.

Q 	 DÈ A THACHRAS DO 
LÀRAICH NACH EIL AIRIDH 
AIR ÀITE FHAIGHINN AIR A’ 
CHUNNTAS?

Tha an Cunntas air a dhealbh airson 
làraichean le cudromachd nàiseanta a 
chomharrachadh. Ach, tha mòran 
làraich air feadh Alba nach eil a 
coinneachadh ris na slatan-tomhais 
airson cudromachd nàiseanta ach a tha 
na dheidh sin a dèanamh tabhartas 
cudromach ri àrainneachd eachdraidheil 
Alba, caractar cruth na tìre agus 
mothachadh àite. Tha ùghdarrasan 
planaidh agus buidhnean iomchaidh eile 
air am misneachadh leithid de 
dh’àraichean a chomharrachadh anns na 
sgìrean aca fhèin agus gus 
poileasaidhean a leasachadh airson an 
stiùireadh san àm ri teachd.

Q	 CÀIT AM FAIC MI AN 
CUNNTAS DE DH’ÀRAICHEAN 
EACHDRAIDHEIL ANN AN 
ALBA?

Tha an Cunntas ri fhaotainn air-loidhne 
tro làrach-lìn Alba Aosmhor aig  
www.historic-scotland.gov.uk/
battlefields.

Tha suidheachadh nan làraichean 
Cunntais ann an Alba mar phairt de 
PASTMAP aig www.pastmap.org.uk. ’S e 
làrach-lìn a tha seo a chaidh a leasachadh 
ann an co-bhanntachd eadar Alba 
Aosmhor agus an Coimisean Rìoghail nan 
Làraichean Àrsaidh is Eachdraidheil an 
Alba. Comharraichidh PASTMAP 
cuideachd làraich dhionta eile a tha air 
taobh a-staigh àrach.

Mura bheil cothrom agaibh air an 
eadar-lìon, bidh sinn toilichte lethbhreac 
de dh’aithisg Liosta a chur thugaibh sa 
phost còmhla ri mapa airson an àraich 
shònraichte anns a bheil ùidh agaibh.

Q	 AM FAOD MISE LÀRACH A 
MHOLADH AIRSON A CHUR 
RIS A’ CHUNNTAS?

Ma tha thu a’ smaoineachadh gu bheil 
àrach a’ tighinn a rèir nan slatan-tomhais 
a th’ air an cur a-mach ann an SHEP 2009 
agus gum bu chòir a chur air a’ Chunntas, 
tha thu di-beathte fios a chur gu Alba 
Aosmhor. Bu chòir dhut a mhìneachadh 
carson a tha thu dhen bheachd gu bheil 
an làrach cudromach gu nàiseanta agus, 
mas urrainn dhut, cuir stuthan taic 
còmhla ris, leithid dealbhan agus 
mapaichean bho chionn ghoirid le 
cinn-sgrìobhaidh orra. Thoir an aire gur 
dòcha gun toir e greis mhath dhuinn gus 
beachdachadh agus co-dhùnadh a’ 
ruighinn mu làrach a chur air a’ Chunntas.

Q	 CIAMAR A DH’OBRAICHEAS 
AN CUNNTAS?

Tha ùghdarrasan planaidh air am 
brosnachadh gus dèanamh cinnteach gu 
bheil àraichean a th’ air a’ Chunntas air 
an aithneachadh anns a’ phròiseas 
leasachaidh dealbhaidh agus gun tèid 
làn bheachdachadh a dhèanamh air dad 
a tha a’ toirt buaidh orra. Mar an ceudna, 
bu chòir poileasaidhean a bhith ann an 
planaichean leasachaidh a tha a’ 
comharrachadh àraichean a tha 
cudromach gu nàiseanta anns an sgìre 
aca agus mìneachadh a dhèanamh air na 
slatan-tomhais a bhios a’ buntainn ris an 
dìon, glèidhteachas agus stiùireadh aca 

air taobh a-staigh an siostam planaidh.

Bu chòir do bhuidhnean poblach eile le 
uallaichean airson cruth-tìre, 
cleachdadh fearainn, stiùireadh fearainn 
agus seirbheisean poileasaidhean agus 
comharran-stiùiridh a leasachadh 
cuideachd airson àraichean mar a tha 
iomchaidh nan cuid obrach.

Q	 DÈ AN DÌON A THA A’ 
TIGHINN LE AINMEACHADH 
AIR A’ CHUNNTAS?

Chan eil ainmeachadh air a’ Chunntas a’ 
ciallachadh bacaidhean ùra laghail idir, 
ach tha e a’ toirt cuideam a bharrachd 
do dh’àraichean anns an siostam 
planaidh agus a’ toirt prìomh dhreuchd 
do dh’ùghdarrasan planaidh ann a bhith 
a’ dèanamh cho-dhùnaidhean. Mar 
phàirt dhen àrainneachd eachdraidheil, 
tha làraichean Cunntais air an gabhail 
a-steach anns na riaghailtean agus 
comharran-stiùiridh iomchaidh aig 
buidhnean poblach buntainneach eile.

Q	 A BHEIL AINMEACHADH AIR 
A’ CHUNNTAS A’ 
CUINGEALACHADH NAS 
URRAINN DHOMH A 
DHÈANAMH?

Tha poileasaidh planaidh nàiseanta a’ 
dearbhadh gu bheil cumail suas agus 
leudachadh càileachd an àrainneachd 
eachdraidheil agus a’ dìon dualchas na 

dùthcha nam pàirtean cudromach dhen 
siostam planaidh. Tha àraichean 
eachdraidheil mar phàirt dhen dualchas 
sin. Is e adhbhar an Liosta a bhith a’ 
dèanamh cinnteach gu bheil buaidh 
atharrachaidh air taobh a-staigh 
àraichean a’ gabhail suim dhen bhrìgh 
eachdraidheil agus àirseachail aca gus 
buadhan mìllteach a lùghdachadh agus 
milleadh air nach eil feum a sheachnadh.

Tha àraichean Cunntais air an 
aithneachadh leis na h-ùghdarrasan 
dealbhaidh ionadail agus buidhnean 
poblach eile mar phàirt chudromach 
dhen àrainneachd eachdraidheil agus 
cruth-tìre ionadail agus bu chòir a bhith 
air an riaghladh le poileasaidhean agus 
comharran-stiùiridh iomchaidh agus 
suim a chur annta anns na pròiseasan 
dèanamh cho-dhùnaidhean. Chan eil 
feum air tagradh a bharrachd.

Q	 DÈ A BU CHÒIR DHOMH A 
DHÈANAMH MA GHEIBH MI 
UIDHEAMAN AIR ÀRACH?

Fo lagh na h-Alba tha còir aig a’ Chrùn 
air àrsachd gluasadach uile aig a bheil 
brìgh àirseachail , eachdraidheil no 
cultarail tron siostam Ulaidh agus 
feumar an aithris.

Tha seo a’ buntainn ri rud sam bith a 
thèid a lorg, co-dhiù a chaidh a lorg tro 
rannsachaidhean àirseachail , lorgaire-

meatailt no air thuaiream. Faodar 
tuilleadh fiosrachaidh mu na riatanasan 
laghail seo fhaighinn bhon Aonad 
Ulaidh.

Q	 DÈ AN DREUCHD A TH’ AIG 
ALBA AOSMHOR?

Tha Alba Aosmhor a’ cur ri chèile agus a’ 
cumail suas a’ Chunntais às leth 
Ministearan na h-Alba. Tha uallach air 
ùghdarrasan eile airson a bhith a’ 
stiùireadh a’ bhuaidh air làraichean 
Cunntais. Far a bheil e iomchaidh, thèid 
suim a ghabhail de bheachdan Alba 
Aosmhor air molaidhean a dh’fhaodadh 
buaidh a thoirt air àrach Liosta leis an 
ùghdarras a tha a’ dèanamh a’ 
cho-dhùnaidh.

Gus cuideachadh le gabhail cho-
dhùnaidhean, tha nòta stiùiridh a’ cur 
a-mach na prìomh phrionnsapalan 
airson stiùireadh seasmhach àraichean 
air feadh na dùthcha ri fhaotainn anns 
an t-sreath A’ Stiùireadh Atharrachadh 
anns an Àrainneachd Eachdraidheil aig 
Alba Aosmhor.

ALBA AOSMHOR

Tha Alba Aosmhor na bhuidheann 
gnìomh de Riaghaltas na h-Alba. Tha 
uallach air an àireannachd eachdraidheil 
nàiseanta a dhìon agus an tuigsinn agus 
an tlachd a gheibhear às a 
bhrosnachadh. Tha uallach air airson a 
bhith a’ dìon agus a’ tairgsinn comhairle 
air an stiùireadh dheth na pàirtean as 
cudromaiche de dh’àrainneachd 
eachdraidheil Alba, agus airson a bhith 
a’ toirt seachad tabhartasan airson a 
ghleidheadh.

Tha an Cunntas de dh’àraichean 
eachdraidheil air aon de 5 
sònrachaidhean a tha Alba Aosmhor a’ 
cur an cèill, còmhla ri carraighean 
clàraichte, togalaichean clàraichte, an 
Cunntas de ghàraidhean is shellaidhean-
tire dealbhaichte agus dìon long-
bhrisidhean eachdraidheil.

Tha iad seo airson fiosrachadh a chumail 
ri luchd-stiùiridh na h-àrainneachd 
eachdraidheil gus taic a chur ri 
leasachadh seasmhach agus, bhon 
tuigse nas motha seo, a’ frithealadh dìon 
caractar mìneachaidh agus mothachadh 
aite na h-Alba.

A’ cuir fios thugainn
Bu choir ceistean mun Liosta de 
dh’Àraichean Eachdraidheil a chur gu:

Alba Aosmhor 
Taigh Longmore 
Ionad Salisbury 
Dùn Èideann EH9 1SH

Fòn: 0131 668 8716

Post-d: hs.battlefields@scotland.gsi.
gov.uk
www.historic-scotland.gov.uk/
battlefields

Gearanan Rianachd 
Tha Achd Ombudsman Seirbheisean 
Poblach na h-Alba 2002 a’ tairgsinn 
dòigh shìmplidh agus èifeachdach airson 
buill dhan phoball gus gearanan a 
dhèanamh mu dheidhinn mì-rianachd 
agus lìbhrigeadh seirbheis ag èirigh bho 
ghnìomhan ùghdarrasan poblach ann an 
Alba.

Faodaidh neach nach eil toilichte (no an 
riochdaire aca, nam measg MSP no 
comairliche ionadail) gearain a 

dheanamh air taobh a-staigh 12 mìos 
bhon latha às dèidh dhan neach-gearain 
fios fhaighinn mu adhbhar a’ ghearain. 
Faodar fios a chur chun an Ombudsman 
aig an t-seòladh a leanas:

Ombudsman 
Seirbheisean Poblach na h-Alba 
Saor-phost EH641 
Dùn Èideann EH3 0BR

enquiries@scottishombudsman.org.uk

ALGAO: Scotland
Am meur Albannach de Chomann Oifigearan Arceòlaidheachd Riaghaltas Ionadail. 
Tha ùghdarrasan ionadail a tha nam buill air an riochdachadh le arceòlaiche 
proifeiseanta àrd ìre air a bheil e mar phrìomh uallach comhairle a thoirt dhan 
ùghdarras sin, sa chiad àite tron phroiseas planaidh, air dìon agus stiùireadh an 
stòrais àirseachail taobh a-staigh crìochan an ùghdarrais sin, agus a tha air a bhith air 
ainmeachadh leis an ùghdarras sin airson an riochdachadh. 
http://www.algao.org.uk/Association/Scotland/ScotIntro.htm

Centre for Battlefield Archeology
Tha an Aonad airson Arceòlas Àraichean ag amas aonad sàr-mhaitheas a thairgsinn 
airson teagasg agus sgrùdadh ann an sabaid agus arceòlas àraichean, air taobh 
a-staigh Bhreatainn agus gu h-eadar-nàiseanta. Tro sgrùdadh agus obair 
co-chomhairle, tha an Aonad ag amas air obrachadh gu dlùth le coimhearsnachdan 
gus àraichean a dhìon, a leasachadh agus a sgrùdadh còmhla ris na comharran 
còmhraig a tha air fhagail.
www.gla.ac.uk/departments/battlefieldarchaeology/

STÒRASAN FEUMAIL 

Forestry Commission (Scotland)
Is e Coimisean Coilltean Alba a’ bhuidheann-stiùiridh coillteireachd aig Riaghaltas na 
h-Alba, a’ tairgsinn comhairle air agus a’ cur an gnìomh poileasaidh coillteireachd 
agus a’ stiùireadh an oighreachd coille nàiseanta. ’S e an t-amas acasan coilltean agus 
talamh-coille Alba a dhìon agus a leasachadh agus an luach aca a mheudachadh ris a’ 
chomann-sluagh agus dhan àrainneachd. 
www.forestry.gov.uk/website/fchomepages.nsf/hp/Scotland

Heritage Lottery Fund
A’ cleachdadh airgead a chaidh a thogail tron Chrannchar Nàiseanta, tha an HLF a’ 
toirt seachad tabhartasan gus an dualchas againn a chumail a’ dol agus ath-
bheòthachadh. 
www.hlf.org.uk/Pages/Home.aspx

Buidhnean Ùidh
Tha mòran bhuidhnean coimhearsnachd ionadail, urrasan dualchais agus aonadan 
sònraichte le ùidh ghnìomhail ann an àraichean air feadh Alba. Gus lìonrachadh a 
bhrosnachadh, tha liosta de cheangalaichean ann airson buidhnean aithnichte air 
làrach-lìn Alba Aosmhor. 
www.historic-scotland.gov.uk/battlefields

Inventory of Historic Scotland
Tha an Cunntas ri faotainn air-loidhne tro làrach-lìn Alba Aosmhor. 
www.historic-scotland.gov.uk/battlefields

Managing Change in the Historic Environment: Battlefields
Tha seo a’ cur a-mach na prìomh prionnsaplan stiùiridh airson stiùireadh seasmhach 
atharrachadh ann an àraichean. 
www.historic-scotland.gov.uk/managingchange

PASTMAP
’S e làrach-lìn a th’ ann am PASTMAP a chaidh a leasachadh còmhla ri Coimisean 
Rìoghail nan Làraichean Àrsaidh is Eachdraidheil an Alba gus làraich dualchais a tha 
air an dìon a chomharrachadh. 
www.pastmap.org.uk 

Royal Commission on the Ancient and Historic Monuments of Scotland
Tha RCAHMS a’ tional, a’ clàradh agus a’ mìneachadh fiosrachadh air an dualchas 
ailtireachd, tionnsgalach, arceòlaidheachd agus mara na h-Alba. 
www.rcahms.gov.uk/index

Scotland Rural Development Programme
’S e a th’ anns an SRDP ach prògram de cheumannan eaconamach, àrainneachdail 
agus sòisealta, luach timcheall £1.5 billean, air a dhealbh gus sgìrean dùthchail na 
h-Alba a leasachadh bho 2007 to 2013. 
www.scotland.gov.uk/Topics/farmingrural/SRDP

Scottish Historic Environment Policy (Iuchair 2009) 
Tha seo a’ mìneachadh poileasaidhean Ministearan na h-Alba airson an àrainneachd 
eachdraidheil agus a’ tairgsinn co-theacsa poileasaidh airson a’ Chunntas de 
dh’Àraichean Eachdraidheil. 
www.historic-scotland.gov.uk/shep-july-2009.pdf 

The National Trust for Scotland
’S e an NTS a’ bhuidheann carthannais glèidhteachais as motha an Alba agus tha e a’ 
coimhead às dèidh cuid dhe na h-àraichean as ainmeile againn. 
www.nts.org.uk

Treasure Trove Unit
Tha uallach air an Aonad Ulaidh airson an obair latha-gu-latha aig an siostam Ulaidh 
ann an Alba agus tha ag obair mar rùnaireachd airson a’ Phanal Breithneachaidh 
airson Ulaidhean Arceòlaidheachd. 
www.treasuretrovescotland.gov.uk

UK Battlefield Resource Centre
Tha seo a’ tairgsinn fiosrachadh air achaidhean còmhraig air feadh na RA. Tha e air a 
ruidh le Urras nan Àraichean a tha ag amas air àraichean a dhìon airson an àm ri 
teachd, am mìneachadh a leudachadh agus roghainn de ghnìomhan agus fiosrachadh 
co-cheangailte ri àraichean a thairgsinn. 
www.battlefieldstrust.com/resource-centre/






